
Bi. Mecktilder Mchomvu Katibu Mtendaji TWiMMI,

Ibrahim Shadad Mtendaji Mkuu wa Kituo cha AMGC,
Viongozi mbalimbali wa TWiMMI mliopo,

Wawakilishi kutoka TAWOMA,

Wawakilishi kutoka WIMA,

Wawezeshaji wa mafunzo na watoa mada mliopo,

Ndugu washiriki wa mafunzo,
Mabibi na Mabwana, 

Jamhuri ya Muungano wa Tanzania…
Ndugu Washiriki, awali ya yote napenda kumshukuru Mwenyezi Mungu, mwingi wa rehema kwa kutujaalia afya njema na kutuwezesha kufika siku hii ya leo na kukutana hapa kwenye tukio hili muhimu la kufunga mafunzo mlioshiriki kuanzia jana. Nichukue fursa hii kuwapongezeni wote mliohudhuria mafunzo hayo na niimani yangu mmepata uelewa uliokusudiwa.

Ndugu Washiriki, Pili, napenda kuwashukuru viongozi wetu wa nchi wakiongozwa na Mheshimiwa Dkt. Samia Suluhu Hassan, Rais wa Jamhuri ya Muungano kwa kuendelea kutupa miongozo mbalimbali ya usimamiaji wa Sekta ya Madini ili iwe na munufaa makubwa kwa wananchi wa Tanzania na Taifa kwa ujumla. Mafunzo mliyoshiriki ya utambuzi wa madini ya vito na uongezaji thamani madini ya vito ni miongoni mwa masuala ambayo tumeelekezwa na viongozi wetu kuhakikisha yanapewa kapaumbele na Wizara yetu na ndiyo maana tunakituo cha TGC ambacho kinatoa mafunzo hayo kwa ngazi ya cheti na diploma. Nitoe rai kwa washiriki wote, mliovutiwa na mafunzo hayo kuendeleza uelewa wenu kwenye masuala ya utambuzi na uongezaji thamanai madini ya vito kwa kujiunga na kituo cha TGC. Serikali yetu imewekeza kiasi kikubwa cha fedha katika kituo hicho ili kitoe mafunzo yanayoendana na mahitaji ya dunia kwa sasa. 
Ndugu Washiriki, Vilevile, napenda kuwafikishia salamu kutoka kwa Waziri wa Madini Mheshimiwa Anthony P. Mavunde (Mb.) ambaye ndiye alitakiwa kufunga mafunzo haya na kugawa vifaa (kits) vya utambuzi wa madini. Hatahivyo, kutokana na majukumu mbalimbali ya kitaifa ambayo anayo imebidi nimuwakilishe. Mheshimiwa, Mavunde anawapongeza sana TWiMMI kwa kuandaa mafunzo haya na amewatakia mafunzo mema washiriki wote na kuahidi kuendelea kuwasaidia TWiMMI katika mikakati yenu. Ofisi zetu zipo wazi wakati wote.
Ndugu Washiriki, Uongezaji thamani madini ni miongoni mwa kipaumbele kikubwa kwa Wizara ya Madini na Sera yetu ya Madini ya Mwaka 2009 na Sheria ya Madini imeelekeza kuhakikisha madini yanaongezwa thamani ndani ya nchi ili kuongeza manufaa kwa wananchi na Taifa kwa ujumla. Mnyororo wa uongezaji thamani madini unafaidisha watu wengi ndani ya nchi ikiwa ni pamoja na kutoa ajira, kukuza teknolojia na kuongeza mapato kwa Serikali. Mikakati tuliyonayo ni kuhakikisha tunakuwa na wataalamu wabobezi ndani ya nchi wanaoendana na teknolojia za kisasa za uongezaji thamani madini na pia kuendelea kufanya mabadiliko ya Sheria ili kuzuia usafirishaji wa madini ghafi nje ya nchi. Kwa sasa tumeanza na madini mkakati ambapo maelekezo ya Serikali ni kuhakisha leseni kubwa za uchimbaji madini mkakati zinazotolewa zitazingatia kuhakikisha madini hayo yanaongezewa thamani ndani ya nchi. Hivyo, niwapongeze tena TWiMMI kwa kuandaa mafunzo yanayoendana na Sera yetu ya Madini na malengo ya Serikali yetu.
Ndugu Washiriki, kwenye mnyororo mzima wa uongezaji thamani madini kuna fursa mbalimbali ambazo vijana kama nyie mnatakiwa kuzichangamkia. Fursa hizo zinajumuisha kuuza madini, kutengeneza bidhaa zinazotokana na madini ya vito, kutoa huduma kwenye maeneo ya uongezaji thamani madini na kupata ajira. Serikali imeweka mazingira mazuri ya kuhamasisha shughuli za uongezaji thamani madini kwa kuondoa baadhi ya kodi kwa vifaa vinavyoagizwa kutoka nje ya nchi. Vilevile, Sheria ya Madini imeweka utaratibu mzuri kwa kutoa leseni ndogo, leseni za kati na leseni kubwa za uongezaji thamani madini ya vito hivyo kutoa fursa kwa makundi yote kuwekeza kwenye sekta ya madini.
Ndugu Washiriki, Wizara ya Madini imeandaa Program ya Mining for Brighter Tomorrow (MBT) ambayo imelenga kuwainua wachimbaji wanawake na vijana kupitia fursa zilizopo kwenye Sekta ya Madini kwa kuzingatia mnyororo mzima wa shughuli za madini. Utekelezaji wa program hiyo utahusisha kuwapatia leseni katika maeneo ya uchimbaji vikundi vya vijana au wakina mama; na wachimbaji kunufaika na vitendea kazi ikiwemo magari, vifaa na mitambo ya uchimbaji. Nitoe rai kwa vijana kuanza kuwa na vikundi ambayo vitakuwa na malengo ya pamoja ili kuweza kunufaika na program hiyo pindi itakapoanza.
Ndugu Washiriki, nimeambiwa tangu jana mmepata mafunzo mbalimbali ikiwa ni pamoja na masuala ya utambuzi wa madini vito, uongezaji thamani madini vito, fursa zilizopo kwenye mnyororo mzima wa uongezaji thamani madini, taratibu za nchi kuhusiana na biashara ya madini ya vito na uongezaji thamani madini, uchimbaji wa madini salama na endelevu na mafunzo kwa vitendo ya ukataji wa madini ya vito. Nafahamu pia kesho mtatembelea baadhi ya maeneo ya uchimbaji wa madini ya vito ili kujifunza kwa vitendo shughuli mbalimbali zinazofanywa kwenye uchimbaji wa madini ya vito. Ni mutamaini yangu mafunzo haya yamekuwa na manufaa makubwa kwenu na yamekidhi matarajio yenu. Niwatakie safari njema kesho na mafunzo mema pia.
Ndugu Washiriki, nimetaarifiwa TWiMMI wamendaa vifaa (kits) 30 kwa ajili ya utambuzi wa madini ya vito ambazo nitagawa hivi punde kwa washiriki mbalimbali wa mafunzo haya. Nawapongeza sana TWiMMI pamoja na washirika wa maendeleao waliowezesha upatikanaji wa vifaa hivyo. Ni matumaini yangu vifaa hivyo vitawasaidia katika kuendeleza shughuli zenu kwa wale wote watakaopewa vifaa hivyo.
Ndugu Washiriki, kwa kuwa lengo kuu la uwepo wangu leo ilikuwa ni kufunga na kugawa vifaa vya utambuzi wa madini. Itoshe kusema mafunzo haya nimeyafunga rasmi na nipo tayari kugawa vifaa kwa walengwa.

Asanteni sana kwa kunisikiliza.

